
Түлхүүр үг: Малын тоо, бэлчээрийн талбайн хэмжээ, газар зүйн байрлал

ХУРААНГУЙ

Нүүдэл нь орчны доройтлыг сааруулдаг. Манай улсад нүүдлийн мал аж ахуй ноёрхож 
ирсэн нь Төв Азийн эрс тэс уур амьсгалтай холбоотой. Нүүдэлчдийн хувьд газрыг 
ашиглах гол хэлбэр бол мал бэлчээрлүүлэх юм. Ингэхдээ сэлгэн нүүж нутаглах, 

малыг хариулах, оторлох, адуулах зэргээр бэлчээрийг ашигладаг. Дэлхийд өөр хаана 
ч байхгүй нэг онцгой зүйл Монголд байдаг. Энэ бол бэлчээр иргэдийн өмч юм. Сүүлийн 
жилүүдэд манай улсын малын тоо толгой огцом өсөж бэлчээрийн талбайн хэмжээ жилээс 
жилд багассаар байна. Үүнээс үүдэн бэлчээрийн менежментэд анхаарах, бэлчээрийн 
даацыг тооцох зайлшгүй нөхцөл үүссэн. Олон эрдэмтэн, судлаачид энэ сэдвээр судалгаа, 
шинжилгээ хийж байгаа бөгөөд эдгээрээс онцлог зарим нэг бүтээлийн тухай дурдъя.
 Судлаач Л.Нямбат (Sc.D), А.Бакей (Sc.D) нар малын тоо толгой ихээхэн өсөж, 
сүргийн бүтцэд ямааны эзлэх хувийн жин үлэмж нэмэгдсэнээр бэлчээрт ихээхэн сөргөөр 
нөлөөлж байгааг судалгааны ажилдаа дурдсан байна. Малын бэлчээрийн талбай 
багассаны дээр ихээхэн талхлагдаж, ургамлын бүрэлдэхүүн цөөрсөн нь бэлчээрийн 
талбайн тулгамдсан асуудал болоод байгааг энгийн статистик аргыг ашиглан боловсруулт 
хийж дүгнэлт өгсөн байна. 
 Бид энэ удаагийн бүтээлдээ аймаг бүрийг 50 жилийн 50 тоон өгөгдлийн шинжээр 
нь тодорхойлж, малын тоо толгой ижил төсөөтэй байсан утгаар нь кластерт хуваасан. 
Гэхдээ түүврийн бүлгүүдийн хувьд хадлан болон бэлчээрийн талбайн хэмжээнд 
байгалийн бүс бүслүүрийн коэффициентийг шингээн өгч, бүс нутгийн ялгааны онцлогийг 
дараагийн тооцоондоо оруулж тодорхойлсон. 5 бүлэг бүрээс дурын нэг аймгийг сонгосон. 
Өөрөөр хэлбэл, кластер дотор санамсаргүй сонголтоор аймгуудыг сонгож авсан. 
Статистикийн онолын корреляцийн ба регрессийн шинжилгээг дифференциал тооллын 
онолтой хослуулан ашиглаж, Монгол Улсын бэлчээрийн даацын хувьд тохирох загварыг 
тодорхойлж, бүс бүсээр нь хуваасан. Бэлчээрийн даац ямар түвшинд байгааг математик 
аргаар тодорхойлсон нь шинэлэг тал болно гэж үзэж байна. 

СУДАЛГААНЫ АЖЛЫН ЗОРИЛГО, АРГА ЗҮЙ

 Монгол Улсын хадлан, бэлчээрийн талбай нь манай улсын малын нийт тоонд 
хүрэлцээтэй байгаа эсэх, цаашид ямар хандлагатай байгааг тогтооход судалгааны 
зорилго оршино. Нийт малын тоог хонин толгойд шилжүүлсэн дүнгээр бэлчээрийн 
талбайд хэр зэрэг нөлөөлж байгааг нь бэлчээрийн даац ашиглалтын хувь хэлбэрээр 
харуулсан. Энэ зорилгын хүрээнд дараах зорилтыг дэвшүүлсэн.
 • Монгол Улсын малын нийт тоо толгойн өсөлтийн хандлагыг тодорхойлох
 • 10000 га хадлан, бэлчээрийн газар бүрт ногдох малын тооны хандлагыг   
    тодорхойлох
 • Судлагдаж буй тоон мэдээлэлд тохирох дифференциал функцийг сонгох
 • Дифференциал функцээр загвар тодорхойлж тайлбар өгөх зэрэг болно.

Статистикийн кластерийн шинжилгээ, түүвэр судалгаа, хэрэглээний математикийн 
дифференциал тэгшитгэл, тэгшитгэлийн шийдийг загвар хэлбэрт хувиргах зэрэг аргуудыг 
энэ судалгаанд хэрэглэв. Тоон өгөгдлийн боловсруулалт ба шинжилгээг MS Excel, Math-
ematica зэрэг программын тусламжтай гүйцэтгэв.

А.БЭЛЧЭЭРИЙН ТАЛБАЙН ДААЦЫН ШИНЖИЛГЭЭ

Судалгааны обьект: 1212.mn дэх 1970-2019 оны нийт малын тоог хонин толгойд шилжүүлсэн 
дүн, ХАА-н газар, 2003-2019 оны Хадлангийн талбай, Бэлчээрийн талбай зэрэг мэдээлэл болон 
Үндэсний статистикийн хороонооос  гаргасан “Бэлчээрийн даац тооцох нэгдсэн аргачлал”-

ын бүс нутгийн хадлан бэлчээрийн талбайн итгэлцүүр коэффициент зэрэг статистик тоон мэдээг авч 
судалгаанд ашиглав

Зураг 1-ээс харахад  ХАА-н газрын өгөгдөл 1970-2019 оны хооронд хангалттай урт хугацааны тоон 
мэдээллээр өгөгдсөн байна. Харин бэлчээрийн талбай 2003-2019 оны хооронд буюу харьцангуй 
богино хугацааны тоон мэдээллээр өгөгдсөн байна. Бидэнд шаардлагатай тоон мэдээлэл бол хадлан 
бэлчээрийн талбай учраас нэгдүгээрт хадлан бэлчээрийн талбайгаа хөдөө аж ахуйн газрыг ашиглан 
хадлан бэлчээрийн тоон өгөгдлийг нөхөж тавих математик боловсруулалт хийсэн.
 Боловсруулалт хийхдээ статистикийн регрессийн загварыг ашигласан бөгөөд хугацааны 
хооронд хадлан бэлчээрийн талбай 2003-2019 оны хоорондох хөдөө аж ахуйн газар хадлан 
бэлчээрийн харьцаа Зураг 2-т p(t)=0.98-0.0014t гэсэн регрессийн загвараар өгөгдсөн байна. Энэ 
загварын тусламжтайгаар дутуу байгаа хадлан бэлчээрийн талбайн өгөгдлийг нөхөж тавих үйлдэл 
гүйцэтгэсэн. Зураг 2-т дүрсэлсэн загварын тусламжтайгаар Зураг 1а-д үзүүлсэн хадлан бэлчээрийн 
талбайн өгөгдлийг 1970-2019 оны хооронд хангалттай хэмжээгээр нөхөгдсөн байна. Ингэж 1970-2019 
оны хадлан бэлчээрийн бүтэн болсон талбайн өгөгдлийг бодлогодоо ашигласан.

 Тэгшитгэлийн үр дүнгээс үзэхэд ХАА-н газарт бэлчээр, хадлангийн талбайн эзлэх хувь жилд 
0.00014 хувиар багасаж байна. Үзүүлэлтүүдийн абсолют өөрчлөлтийг ∆y=y_t-y_(t-1)  томъёогоор 
тооцно. Малын тооны абсолют өөрчлөлт, малын тоо хоорондын хамаарал y^’ (t)=a+by хэлбэртэй 
байна. Загварыг бичвэл y^’ (t)=-7133+0.14y  байна. 

Зураг 3. Малын тоо, хонин толгой

 Загварын үр дүнгээс үзэхэд малын тоо 1 нэгжээр нэмэгдэхэд малын тооны абсолют өсөлт 140 
мянган хонин толгойгоор нэмэгдэж байна. Зураг 3-д бодит тоон утгыг цэнхэрээр, абсолют өөрчлөлтийг 
шар өнгөөр харуулав. Дээд математикийн анхан шатны ойлголт бөгөөд дээрх тэгшитгэлийг 

гэж үзэн бодолтыг гүйцэтгэхэд малын тооны хугацаанаас хамаарсан загвар гарч ирнэ. Энэ нь малын 
тооны өсөлтийн загвар юм. 1970 онд Монгол Улс хонин толгойд шилжүүлсэн малын тоогоор 49117 
мянган толгой малтай байсныг зүүн гар талд үзүүлэв. 2019 онд 118988 мянган толгой малтай болсон 
учраас интегралын хилийг зааж өгөх үүрэгтэй. Хугацаа нь 1970 онд эхэлж 2019 онд дууссан учир 
хугацааг зааглаж өгсөн.

 2000 он хүртэл малын тоо хэвийн өсөлттэй байсан байна. Зураг 4-өөс харвал 1970-2000 онд 
малын тоо өсөж, хонин толгойд шилжүүлснээр 70 сая малтай байжээ. Харин 2000 оноос хойш малын 
тоо огцом өсөж, хонин толгойд шилжүүлснээр 120 саяд хүрээд байна. 
 Судалгааны ажлын дараагийн хэсэгт бэлчээрийн даацыг тооцож гаргасан. Бэлчээрийн даацыг     
f=y/x гэж тодорхойлъё. Үүнд: y-малын тоо   x-хадлан, бэлчээрийн талбай

Зураг 5. Бэлчээрийн даац, хонин толгой (мян.га)

Зургаас харвал 2005 он хүртэл Монгол Улсын хадлан бэлчээрийн талбайн ашиглалт хэвийн явагдаж 
байснаа 2005 оноос огцом нэмэгдэж, улсын дунджаар 1000 га талбайд 1100 хонь ногдох хэмжээнд 
хүрсэн байна. Бэлчээрийн даац ашиглалтын хувийг тодорхойлохын тулд 2019 онд Үндэсний 
статистикийн хорооноос гаргасан “Малын бэлчээрийн даац тооцох нэгдсэн аргачлал”-ын 13-р 
хуудасны 7-р хүснэгтийн аргачлалыг ашиглав.
Бэлчээрийн 1000 га талбайд 1250 хонь ногдож байвал max буюу 100 хувь ачаалах түвшин гэж үзээд 
Зураг 6-д харуулсан өгөгдөл дээр  p=f/1250∙100%   хувиргалт хийж бэлчээр ашиглалтын хувийг Зураг 
7-д харуулав. 

Бэлчээрийн даац ашиглалтын хувийн абсолют өөрчлөлтийг бэлчээрийн дааац ашиглалтын хувиар 
харуулсан загварыг бодож  бэлчээр ашиглалтын хувь, хугацаанаас хамаарсан дээрх тэгшитгэлийг 
гаргасан. Энэ нь бэлчээрийн даац ашиглалтын хувь, өөрчлөлтийн загварыг харуулж байна.

Зураг 8-аас харвал 1970-2005 он хүртэл бэлчээрийн даацын 40 хүрэхгүй хувь нь малын тооноос 
хамаарал бүхий ачаалалд өртөж байснаа 2005-2019 хооронд 85 орчим хувь нь малын тооны огцом 
өсөлтийн ачаалалд өртсөн нь харагдаж байна. Иймд ямар бүс нутаг малын тоо толгойн  огцом ачаалалд 
өртсөн, үүний шалтгааныг дахин судлах зорилго тавьсан.
Б.Бэлчээрийн талбайн даац хэтэрсэн бүс нутгийг тодорхойлох нь
Тухайн нэг жилийн хувьд сумуудын малын тоогоор тархалтын цувааг бүлэглэлтийн аргаар хялбархан 
байгуулж болно. Гэтэл панел өгөгдөл буюу 22×50 хэмжээтэй матриц дээр дэд бүлгүүд тодорхойлж 
байгаа тул кластер шинжилгээг хийх нь оновчтой юм. Иймд кластер шинжилгээний тэнхлэгийн тэгш 
хэмээр кластерлах аргын Kmean аргын томъёог хэрэглэсэн. 

           Бидний сонгосон арга газарзүйн 
байрлал, нутаг орны онцлог зэрэг чанарын 
үзүүлэлтийг харгалзаж үздэггүй арга юм. 
Мөн хангалттай  хэмжээтэй, хугацааны 
матриц дээр ажилладаг алгебр, хавтгайн 
геометрийн арга юм. Аймаг бүрийг 50 жилийн 
50 тоон өгөгдлийн шинжээр нь тодорхойлж, 
малын тоо толгой ижил төсөөтэй байсан 
утгаар нь хуваасан арга юм. Гэхдээ түүврийн 
бүлгүүдийн хувьд хадлан болон бэлчээрийн 
талбайн хэмжээнд байгалийн бүс бүслүүрийн 
коэффициентийг шингээн өгч, бүс нутгийн 

ялгааны онцлогийг дараагийн тооцоондоо оруулж тодорхойлсон. 5 бүлэг бүрээс дурын нэг аймгийг 
сонгосон. Өөрөөр хэлбэл, кластер дотор санамсаргүй сонголтоор дараах аймгуудыг сонгосон.

         Зураг 17-д сонгосон 5 аймгийн 
бэлчээрийн даацын мэдээ харагдаж 
байна. Дархан-Уул аймгаар төлөөлөгдөх 
бүлгийн бэлчээрийн даацын хэмжээ 
бусад аймгаар төлөөлөгдөх бүлгээс 
хамаагүй өндөр байна.  Харин Өмнөговь 
аймгаар илэрхийлэгдэх бүлгийн 
бэлчээрийн даацын хэмжээ хамгийн 
бага байна.

p’ (t)=-1.85+0.18p 

p’ (t)=-5.35+0.21p

p’ (t)=-4.72+0.13p

p’ (t)=-15.6+0.19p 

p’ (t)=-11.3+0.11p

         Зураг 23-т кластеруудыг төлөөлөх түүврүүд (аймаг)-ийн бэлчээрийн даац ашиглалтын хувийг 
харуулсан. Дархан-Уул аймгийн бэлчээрийн даац ашиглалтын хувь маш өндөр буюу 150-350 хувь 
байхад, Өмнөговь аймгийн даац ашиглалтын хувь ойролцоогоор 20-50 хувь болохоор байна.

ДҮГНЭЛТ

 Дархан-Уул аймгийн төлөөлөл бүхий түүвэрт Улаанбаатар, Орхон, Говьсүмбэр, Сэлэнгэ аймгууд 
багтсан бөгөөд эдгээр нь бэлчээрийн даац ноцтой хэмжээнд хэтэрсэн гэж тодорхойлогдож байна. Энэ 
нь мал бэлчээрлэх талбай  багатай, хотжилт ихтэй эсвэл газар тариалангийн бүсэд фермерийн мал 
ахуй хэт ихэссэнтэй холбоотой. 
       
 Хөвсгөл аймгийн төлөөлөл бүхий түүвэрт Архангай, Өвөрхангай, Төв аймаг багтсан бөгөөд 
эдгээр аймгийн бэлчээрийн даац ашиглалтын хувь 2003 онд 90 хувь байсан бол 2019  онд 190 хувь 
болж, 1000 га талбайд ногдох хонин толгойн ачаалал 1.9 дахин их нэмэгдэж, ачаалал  хэтэрсэн байна. 

 Дараагийн бүлэгт Баянхонгор, Завхан, Хэнтий, Булган  аймгууд багтсан бөгөөд бэлчээрийн 
даац 2003-2019 оны хооронд 45-125 хувь болж, ачаалал нэмэгдсэн байна.

 Говь-Алтай, Дундговь, Ховд, Сүхбаатар, Увс аймгийн хувьд 2003-2019 оны хооронд бэлчээрийн 
даац ашиглалт 28-65 хувь байсан байна. Энэ бүлгийн хувьд бэлчээрийн даац харьцангуй хэвийн гэж 
үзэж болохоор байна.

 Баян-Өлгий, Дорноговь, Дорнод, Өмнөговь аймгуудын хувьд бэлчээрийн даац хэвийн гэсэн 
бүлэгт багтжээ. Эдгээр аймагт 2003-2019 оны хооронд бэлчээрийн даац ашиглалт 10-35 хувь байсан 
байна. 
 
 Энэ шинжилгээг зөвхөн аймгийн хэмжээнд хийсэн. Иймд бэлчээрийн даац ашиглалт хэвийн 
хэмжээнд гарсан аймгийн тоон мэдээг сумаар задалж үзвэл тухайн аймаг дотор  бэлчээр ашиглалтаар 
анхаарал татахуйц сум аймгийн тоон мэдээнд халхлагдан харагдахгүй нууцлагдан үлдсэн байх 
боломжтой. Малын бэлчээрийн даацын ачааллыг дифференциал тоолол, динамик систем ба 
хамаарлын шинжилгээний тусламжтайгаар хялбар тооцоолж болно гэдгийг энэ ажлаар үзүүлсэн 
болно. 

Ашигласан материалын жагсаалт
• 1212.mn  Мал аж ахуй,  малын тоо.
• 1212.mn   Газар тариалан,  тариалсан талбай. 
• 1212.mn  Хүрээлэн байгаа орчин, Монгол Улсын газрын нэгдмэл сан. 
• mofa.gov.mn Бэлчээр ашиглалт. ХХААХҮЯ.
• gazar.gov.mn  Газар зохион байгуулалт, геодези, зураг зүйн газар. 
• https://mofa.gov.mn/exp/blog/7/6
• Openjicareport.jica.go,jp/pdf/12292116.pdf Монгол Улсын ХАА-н салбарын суурь судалгаа.
• https://wwf.panda.org/wwf_news/?231731/----
• Belcheeriin tolbor_Poster_Mon.pdf


